
Wati Wangkatjarangku
Aitjayalu Walkatjunkunytja

Isaiah
Nyangatja Ngaṉmanytju
Nyakula Wangkanytjaku

Nyangatja Godaku tjukurpa wati wangkat-
jara ini Aitjayalu walkatjunkunytja. Paluṟu Is-
raelkunu tjuṯa wangkara wituwituningi Godalu
wangkanytja wangaṉarangku kuliṟa palyant-
jaku. Panya nyara palula-aṟaya pukuḻpa ny-
inangi mai kuka kutjupa kutjupa puḻkatjara.
Palu Israelta kakaraṟa ngura kutjupa ngaṟangi
ini Atjiṟiyanya kaya aṉangu nyara palunya ngu-
raṟa tjuṯa pikaṯi puḻka tjuṯa, ka Aitjayalu Is-
raelkunu tjuṯangka ngaṉmanytju tjakultjunangi
wati panya pikaṯi tjuṯa ngula pikakitja pitjanyt-
jaku.
Panya paluṟu tjukurmanangi tjukurpa

kutjupa kutjupa tjuṯa, munu tjukurpa nyara
palula tjanalanguṟu kuliningi Godalu ngula
nyaa palyalku munu paluṟu walkatjunangi
nyiri nyanga palula. Panya paluṟu kulinu
Godalu ngula warmaḻa tjuṯa ngura nyara
Atjiṟiyalanguṟu iyalku Israeltakutu kaya aṉangu
ngura tjuṯatja pungkula wiyalku munuya
aṉangu Israelkunu tjuṯa wililytjingaṟa iyalku
ngura kutjupa tjuṯakutu pararikutu.
Ka ngula mulapa Jesulu kulinu Aitjayaku

tjukurpa munu paluṟu palumpa nintintja

tjuṯangka kutjupa-aṟa tjakultjunangi tjukurpa
kutjupa tjuṯa Aitjayalu walkatjunkunytja.
(Nyawa Aitjayaku tjukurpa 6:9 munu Matthew-
ku tjukurpa 13:14, munu piṟuku nyawa
Aitjayaku tjukurpa 9:1-2 munu Matthew-ku
tjukurpa 4:15-16). Ka panya ngula Jesunya
ilkaṟikutu maḻaku ankunyangka wati Itjiyau-
piyanya nguraṟangku Aitjayaku tjukurpa
nyakula wangkangi palu paluṟu puṯu kuliningi
ka Jesulu iyantja kutju palula wirkanu wati
panya Philipanya munu wati panya palula
Aitjayaku tjukurpa utiṟa wangkangi, ka panya
paluṟu kuliṟa Jesuku mulamularingu. (Nyawa
Aitjayaku tjukurpa 53:7-8 munu tjukurpa panya
Iyantja Tjuṯangku Palyantja 8:30-36) Uwa, Jesulu
tjana palumpa iyantja tjuṯangku Aitjayaku
tjukurpa tjuṯa-aṟangku kuliṟa wangkapai.
Palu Aitjayalu tjukurpa waṟa mulapa

walkatjunu, kala nyiri nyangangka tjukurpa
maṉkurpa kutju walkatjunu.
Tjukurpa nyanganpa ngarinyi:
1:1-2:22 Godalu palumpa walytja tjuṯa kura
palyannyangka ngurkantankuku

6:1-10 Godalu Aitjayanya ngurkantankunytja
palumpa wangkatjara nyinanytjaku

9:1-11:10 Godalu Israelkunu tjuṯaku mayatja
wiṟu mulapa ngula tjunkuku

29:1-6 Godalu palumpa walytja tjuṯa kura
palyannyangka ngurkantankuku

30:19-40:31 Godalu palumpa walytja tjuṯa
aṯunymankunytjikitjangku kalkuntja

42:1-4 Wati wiṟu Godalu ngurkantankunyt-
janya

52:13-53:13 Wati panya Godalu ngurkan-
tankunytjanya puḻkaṟa pikatjararingkuku

55:1-13 Godalu palumpa walytja tjuṯa puḻkaṟa
pukuḻmankuku

Godalu Palumpa Walytja Tjuṯa Kura Palyan-
nyangka Ngurkantankuku

1 Tjukurpa nyanganpa Mayatja Godalu
palumpa wangkatjarangka nintinu wati ini
Aitjayala, wati panya Amatjaku katjangka. Ka
paluṟu nintinnyangka wankangku nyangangi
ngula nyaaringkuku aṉangu panya manta
Judah-la nyinanytja tjuṯa munu tawunu panya
Jerusalemala nyinanytja tjuṯa kuḻu. Ka Godalu
palula tjukurpa tjuṯa rawangku nintiningi
wati ini Utjayanya Judah-ku mayatja puḻka
nyinanytjitja-aṟangka, munu ngula piṟuku
nintiningi mayatja ini Tjatjamanya nyinanytjitja-
aṟangka, munu palula maḻangka mayatja ini
Ayatjanya nyinanytja-aṟangkaṯu nintiningi,
munu palulanguṟu mayatja ini Itjakayanya
nyinanytjitja-aṟangka kuḻu nintiningi tjukurpa
tjuṯa.

2-3 Alatji Mayatja Godalu wangkangi,
“Uwa, kulila ilkaṟingku munu mantangku
kuḻu ngayulu tjakultjunkunyangka, panya
ngayuluṉatju ngayuku tjitji tjuṯa puḻkaṉu
munuṉa tjananya nintiningi wiṟuṟa
palyanyku nyinanytjaku, palu tjana ngayula
tungunpungkula ngayunya wantingu alatjiṯu.
Kuka panya puluka tjuṯangkuyanku mayatja
tjanampa ngurkantankupai nintingku, palu

nyanga Israelkunu tjuṯa ngayuku ngurparingu
tjanampa panya mayatjaku. Ka panya
watingku tangkiyi mai ungkula paḻtjannyangka
paluṟu nintingkuṯu ngurkantankupai, palu
ngayuku nyanga walytja tjuṯangku puṯu kulini,
‘Ngananya wanyu nganampa mayatja?’ Tjana
alatjiṯu ngayuku watarkuringu.” Alatji Godalu
wangkangu.

4 Uwa, nyura Godala tungunpungkula
tiṯutjarangku kura palyalpai wantinytja
wiyangku munuya nyara palulanguṟu kukanypa
ngaṟanyi. Godanya panya miḻmiḻpa mulapa
munu nyuranya wiṟungku kanyilpai nyurampa
panya mayatjangku, ka nyura paṯuringu
palulanguṟu munuya palunya wantingu
alatjiṯu. 5-6 Uti nyura Godala rawangku
tungunpungkuwiyangku wantima, ka paluṟu
nyuranya ngapartji pikantankunytja wiyangku
wantiku. Palu nyura tjinguṟu mukuringanyi
Godalu nyuranya rawangku pikantankunytjaku.
Wanyu nyurayanku walytjangku nyawa!
Panya nyura ngaṉmanypa alatjiṯu pikatjara
ngaṟangi kurunpa upa ka nyuranya kata, kultu,
tjunta, tjina kuḻu puntu winki pungkunytja
pungkunytja puṟunypa pikatjara ngaṟanyi
paḻkunpa tjuṯatjara, panya kura palyannyangka
Godalu nyuranya rawangku pikantanangi
ka nyura nyaaku Godalu nyuranya piṟuku
pikantankunytjaku mukuringanyi?

7 Panya nyurampa mirpaṉtju tjuṯangku
nyurampa ngura tjuṯa kuraningi nyurala
miṟangka, munuya nyurampa waḻi tjuṯa
kaṯantaṟa waṟungka tiliṟa wiyaṉu. Munuya

nyurampa mai kutjupa kutjupa uwankara
kuḻu mantjiṟa waṉira wiyaṉu. Uwa, malikitja
tjuṯangkuya pitjala manta nyurampa kuraṉu
alatjiṯu. 8 Ka nyura ngura pala Jerusalemala
mungutja puṟunyaringu kutjupangku pitjala
alpamilantja wiyatja. 9 Palu Mayatja Puḻkalu
nganaṉanya aṉangu maṉkurpa pika pala
palulawanungku wankaṟuṟa kanyiningi.
Tjinguṟu paluṟu wantinyangkampa nganaṉa
uwankara ilura wiyaringama, aṉangu panya
ngura Tjatamala pulala Kumarala ilunytjitja
puṟunypa,* palu paluṟu nganaṉanya maṉkurpa
wankaṟunu.

10 Kaya kulila aṉangu Jerusalemanya nguraṟa
tjuṯangku! Panya nyura kura puḻka mulapa
nyinanyi aṉangu panya Tjatamala pulala
Kumarala nyinanytja tjuṯa puṟunypa. Ka
nyurampa mayatja tjuṯa kuḻu kura nyinanyi
ngura nyara palumpa pulampa mayatja tjuṯa
puṟunypa. Kaya Godalu wangkanyangka kuliṟa
wangaṉarangku kulinma! 11 Panya Godalu
wangkangu alatji, “Nyura rawangku kuka katira
pungkula waṟungka tiliwakalpai ngayunya
ungkunytjikitjangku. Palu uti nyura kura
palyantjatjanungku kuliṟa kuṉṯaringama munu
palulanguṟu kutju kuka pungkula ungama.
Palu nyura ngayunya puluka tjiipi nanikuta
kutju pungkula ungkupai kura nyurampa
kulintja wiyangku, kaṉa kuka kutju katira
ungkunyangka pukuḻarinytja wiya. 12 Panya
ngayulu nyurala wangkanytja wiya palu
puṟunytju kuka tjuṯa ngayulakutu katira
* 1:9 Genesis 19:24

pungkula ungkunytjaku. 13-14 Kaya ngayunya
kuka pungkula tiliwakaṟa ungkunytja wiyangku
wantima! Panya nyura ngunti kuka unganyi
mulamula kuranguṟu kuṉṯaringkunytja
wiyangku. Kaṉa ngayulu kuraringanyi nyura
paṉṯi wiṟu ngayuku tilinnyangka panya nyura
unytjungku kutju tililpai. Munuṉa kuraringanyi
nyura inmaku tjunguringkunyangka panya
nyura Saturday tjunguringkupai munu kutjupa-
aṟa nyura inma puḻka kanyilpai piṟa ma-
ngarinyangka munu aṟa kutjupa tjuṯangka
kuḻu, palu nyura unytju kutju tjunguringkupai
ngayunya mulamulangku waḻkuntjikitjangku
kulintja wiya. Kaṉa nyura alatji rawangku
palyannyangka pukuḻarinytja wiya alatjiṯu
nyurampa mirpaṉarinyi.

15 “Tjinguṟu nyura maṟa katuringkula
ngayula tiṯutjarangku tjapilku, palu ngayulu
nyurala kulintja wiyangku wantiku, panya
nyura maṟangku miripungkupai nyinanyi.
16 Ngayuluṉa nyuranya nyanganyi kura tjuṯa
rawangku palyannyangka, kaya kura wantima
piṟuku palyantja wiyangku! Panya nyuntu
maṟa walytjangku paltjilpai wiṟu ngaṟanytjaku,
palu puṟunypaya kura wantira wiṟuṟa
nyinanytjikitjangku. 17 Munuya nintiriwa
tjukaṟuru palyanyku nyinanytjikitja, munuya
aṉangu uwankaraku mukulya ngaḻṯunytju
nyinama aṉangu kutjupa tjuṯaku kuḻu. Tjinguṟu
nyura nyakuku aṉangu kutjupangku aṉangu
ngaḻṯutjara pauntjingaṟa wangkanyangka,
munu nyura uti aṉangu nyara palulanguṟu
anga-wangkama nyakula wantinytja wiyangku

munuya palunya pukuḻmanama paluṟu
kuṉpuringkunytjaku. Munuya tjiṯula tjuṯa
wanakaḻa tjuṯa kuḻu aṯunymaṟa uwankara
kanyinma mukulyangku.” Alatji Mayatja Godalu
wangkanyi.

18 Munu paluṟu piṟuku wangkanyi nyu-
rala nyanga alatji, “Pitjaya kala nyinakatira
wangkara kulila tjukurpa nyanga palunya. Pa-
nya nyura kura winki nyinanyi, ka nyuranya
wiyantjaku ngaṟanyi. Palu ngayulu kaly-
pangku nyuranya wantinyi wiyantja wiyangku.
19 Panya nyura kura wantira ngayunya wan-
gaṉarangku kuliṟampa kuka, mai wiṟu tjuṯa
kuḻu ngalkuku nyurampa pala mantangka puḻka
pakannyangka. 20 Palu nyura ngayunya kuliṟa
wantinyangkampa mirpaṉtju tjuṯangku war-
maḻa pitjala nyuranya iluntankuku.” Uwa
tjukurpa nyangatja Mayatja Godalu nyurala
wangkangi, ka nyura mulamulangku kulinma.

21Ka nyura Jerusalemala nyinanytja tjuṯangku
ngaṉmanytju Mayatjala wangaṉarangku kulil-
pai nyinangi, palu kuwari nyura mayatja
kutjupa kutjupa tjuṯa waṉaṉi Godanya wan-
tira. Ngaṉmanypa panya nyura tjukaṟuru nyi-
nangi Godaku tjukurpa wangaṉarangku kuliṟa,
palu kuwari nyura palumpa tjukurpa uwankara
tungunpungkupai munuya aṉangu tjuṯa ilun-
tankupailta nyinanyi. 24 Nyara palulanguṟu
Israelku God Mayatja Puḻkangku wangkanyi
alatji, “Ngayulu nyuranya pungkuku nyura kura
tjuṯa rawangku palyannyangka. Panya nyura
ngayuku mirpaṉtju tjuṯa nyinanyi.”

27 Palu Mayatja Godalu Jerusalemanya
nguraṟa tjuṯangku kura tjuṯa palyannyangka
tjananya uwankara tjukaṟurungku
ngurkantankuku. Munu paluṟu kura tjuṯa
wantira palulakutu maḻaku aṟuringkunyangka
tjananya wankaṟunkuku panya tjana palula
wangaṉarangku kulinnyangka. 28 Palu
aṉangu kura palyalpai tjuṯangku palula
tungun-tunguntu wantinyangka Mayatjalu
tjananya kukanymankuku, panya tjana
wankaṟunkunytjikitja mukuringkunyangka
wantingu, ka Godalu tjananya wiyalku.

29 Munu nyara palulanguṟu nyura kuliṟa nin-
tiringkukumunu nyura puḻkaṟa kuṉṯaringkuku,
panya nyura God mulapa wantira god ngalypa-
ngalypa tjuṯa pukuḻṯu waḻkuningi puṉu nyara
miḻmiḻpa tjuṯangka rawa tjunguringkula, munu
kaana miḻmiḻpa tjuṯangka kuḻu. Nyara palulan-
guṟu kurakura tjuṯaku pukuḻarira nyura puḻkaṟa
kuṉṯaringkuku. 30 Puṉu nyara paluṟu tjana
panya mina wiyangka nyaḻpi piḻṯiringkula wi-
yaringkupai, kaana tjuṯa kuḻu. Ka nyara palu
puṟunypa nyura wiyaringkuku. 31 Ka nyurampa
mayatja puḻka tjuṯa kuḻu wiyaringkuku alatjiṯu
tjiwuru puṟunypa, panya tjiwuru waṟungkuma-
palku kampara wiyalpai, palu puṟunypa tjana
mapalku wiyaringkuku tjana palyantjitja tjuṯa
kuḻu. Ka kutjupangku tjananya pitjala puṯu
alatjiṯu wankaṟunkuku, panya waṟu puḻkangku
puṯi mapalku kampara wiyalpai ka kutjupangku

puṯu iluntankupai, palu puṟunypa.*

2
12 Munu piṟuku Aitjayalu tjanala wangkangu

Godaku tjukurpa nyanga alatji,
“Tjiṉṯu ilaringu Mayatjalu aṉangu kaṉany-

kaṉanypa nyinapai tjuṯa tjaṟuntjaku
munu walytjangku mirawaṉipai tjuṯa
kuḻu, kaya wiyaringkuku alatjiṯu piṟuku
rawa kaṉany-kaṉanyarinytja wiya.

13Ngura nyara Lipananta puṉu panya waṟa tjuṯa
ngaṟanyi ngura Patjanta kuḻu. Palu puṉu
nyara palunya tjananya aṉangu tjuṯangku
kaṯaṟa punkatjingalpai alatjiṯu –

palu puṟunypa Mayatja Godalu aṉangu
kaṉanypa nyinapai tjuṯa tjaṟulku.

14 Tjana tjinguṟu puḻi murpu puḻka tjuṯa
puṟunypa kaṉany-kaṉanypa ngaṟapai,

palu Godalu tjananya tjaṟulku alatjiṯu, puḻi
murpu tjaṟuṟa wiyantja puṟunypa man-
tangka tjungu ngaṟanytjaku.

15 Uwa, aṉangu kutjupa tjuṯa tjinguṟu waḻi
waṟa puḻka puṟunypa kaṉany-kaṉanypa
ngaṟapai, wallpa katu anga-ngaṟanytja
puṟunypa.

Palu Godalu tjananya tjaṟulku alatjiṯu, waḻi
waṟa tjuṯa piḻuntaṟa wiyantja puṟunypa,
wallpa puḻka tjuṯa kuḻu.

* 1:31 Alatji Aitjayalu Godaku tjukurpa wangkangi aṉangu
Judah-nya nguraṟa tjuṯangkamunu tjanampa mayatja tjuṯangka
kuḻu.

16 Ka aṉangu kutjupa tjuṯa pauta puḻka tjuṯa
puṟunypa uṟu puḻkangka kaṉany-
kaṉanypa para-ngaṟapai,

palu Godalu tjananya tjaṟuṟa uṟungka
tjarpatjunkuku.

17 Uwa, tjiṉṯu nyara palula paluṟu kaṉany-
kaṉanypa nyinapai tjuṯa uwankara
tjaṟuringkula wiyaringkuku,

kaya puḻkaṟa kuṉṯaringkula manta
walu-nyakuku katuringkula nyakunytja
wiyangku.

Tjiṉṯu nyara palulaya aṉangu uwankarangku
Mayatja Godanya kutju mirawaṉira
waḻkulku.

18 Kaya god ngalypa-ngalypa tjuṯa wiyaringkuku
alatjiṯu piṟuku pakantja wiya.

19 Panya Mayatja Godalu pitjala manta puḻkaṟa
uritjingalku,

kaya aṉangu tjuṯa nguḻu wirtja-
wirtjapakalku kuḻpi tjuṯakutu tjarpara
kumpintjikitja,

kaya kutjupa tjarangku manta tjawaṟa piṯi
tjuṯangka unngu kumpiṟa ngariku.

Panya tjana Godanya mirpaṉtju kuliṟa puḻkaṟa
nguḻuringkula kumpilku,

panya Godanya witulya puḻka mulapa nyi-
nanyi.

20-21 Aṉangu paluṟu tjana panya god ngalypa-
ngalypa tjuṯa tjiilpanguṟu gold-nguṟu
palyaṟa waḻkulpai nyinangi,

palu Mayatjanya pitjanyangkaya puḻkaṟa
kuṉṯaringkula ngalypa-ngalypa palunya
tjananya waṉiku mingkiri tjuṯangka,

pinytjantjara tjuṯangka kuḻu nyinara
waṉinytjaku.

Munuya nguḻu wirtjapakaṟa kuḻpingka
tjarpara kumpiṟa ngariku, munuya puḻi
katu kuḻu tatiṟa kumpiṟa nyinaku.

22 Ala! Wanyuya aṉangu tjuṯaku mulamula-
ringkunytja wiyangku wantima nyuranya
alpamilantjaku,

panya paluṟu tjanaya upa mulapa munuya
iluku

munuya nyuranya puṯu wankaṟu kanyilku.”
Alatji Aitjayalu tjanala wangkangu.

6
Godalu Aitjayanya Ngurkantankunytja

Palumpa Wangkatjara Nyinanytjaku
1 Mungaṯu panya Judah-ku mayatja ini Ut-

jayanya ilunytjitja-aṟangka ngayulu Mayatja
Godanya nyangu timpula unngu katu nyi-
nanyangka mayatjaku tjiya wiṟungka. Ka
palumpa mantara waṟangku timpula unngu
manta uwankara tjutuṟa kanyiningi. 2 Ka palula
paṟa-ngaṟala arintanangi angelpa nyaḻpitjara
tjuṯa. Ka paluṟu tjana kutjungku kutjungku
kanyiningi nyaḻpi maṉkur-maṉkurpa, ka nyaḻpi
kutjarangku yunpa tjutuningi, ka kutjara kutju-
pangku puntu munu tjina kutjara tjutuningi,
kaya paluṟu tjana parpakaningi nyaḻpi kutjara
kutjupatjara. 3 Munuyanku mirara ngaparku
wangkangi alatji,
“Miḻmiḻpa wiṟunya Godanya Mayatja puḻka mu-

lapa,

panya paluṟu manta winki witulya
puḻkangku kanyini.”

4Ka paluṟu tjana wangkanyangka timpula panya
puḻkaṟa uringu munu puyu puḻkaringu timpula
palula unngu.

5 Kaṉa ngayulu nyanganpa nyakula
wangkangu alatji, “Awari! Ilukuṉatju,
panya kuwariṉa nyanganyi Godanya Mayatja
Puḻkanya, kaṉi nyaalku paluṟu ngayunya kura
winki nyinanyangka nyakula? Panya ngayulu
tjukurpa kura kutju wangkapai munuṉa aṉangu
kura wangkapai tjuṯangka tjungu nyinanyi.”

6 Ka angelpa nyaḻpi tjuṯatjara kutjungku
pitjilpakutu ankula waṟu palula kampanyangka
purku kutju mantjiṟa ngayulakutu ngalya-
parpakaṉu, 7 munuṉi ngayunya pampuṉu
tjaḻinypa waṟu panya purkungka munuṉi
wangkangu, “Mulapa nyuntu Mayatjala
miṟangka kura winki ngaṟala puḻkaṟa
kuṉṯaringanyi. Palu panya waṟu
purkungkaṉanta tjaḻinypa pampunnyangka
Mayatjalu nyuntunya kura tjuṯa palyantjitjan-
guṟu kalypangku wantiku wiyantja wiyangku.
Panya kutjupangku nyuntunya ngalkinu, ka
nyuntu palyalta ngaṟanyi.”

8 Kaṉa nyara palula maḻangka kulinu Mayat-
jalu wangkanyangka alatji, “Ngananyaṉa iyalku
nganampa tjakulpa?”
Kaṉa wangkangu, “Nyangatjaṉa ngaṟanyi.

Ngayunyaṉi iyala.”
9 Kaṉi wituṉu aṉangu tjuṯangka ankula

wangkanytjaku tjukurpa nyanga alatji, “Nyura
tjukurpa rawangku kulilku, palu nyura kuliṟa

kuliṟa puṯu nintiringkuku. Munu nyura
rawangkuṯu nyakuku, palu nyura nyakula
nyakula puṯu tjukaṟurungku ngurkantankuku.”
10 Munuṉi piṟuku wangkangu alatji, “Aṉangu
nyanga palunya tjananya kurunpa wituwitu
ngaṟanytjaku palyanma tjana uti kulintjaku-
tawara, munu tjananya kuṟu patinma tjana
tjukaṟurungku nyakunytjaku-tawara, munu
pina patinma tjana kulintjaku-tawara. Tjinguṟu
tjana kuliṟampa ngayulakutu aṟuringama, kaṉa
tjananya palyaṟungunma.”

9
Godalu Israelkunu Tjuṯaku Mayatja Wiṟu Mu-

lapa Ngula Tjunkuku
1 Palu kulilaya! Panya manta nyara Galileela

Tjipulanku pakaḻi puḻiripiti munu Napataliku
pakaḻi puḻiripiti kuḻu nyinanyi ngura tjuṯangka.
Kaya Jew wiya tjuṯa kuḻu ngura nyara Galileela
nyinanyi palula tjanala tjungu. Kaya Jew kutjupa
tjuṯangku uḻpaṟiranguṟu palunya tjananya
kuranmankupai Jew wiya tjuṯangka tjungu
nyinanyangka munuya tjanampa kuraringkupai.
Palu ngula Godalu palumpa tjanampa wiṟu
mulapa palyalku kaya kutjupa tjuṯangku
tjananya nyakula puḻkaṟa mirawaṉiku.
2 Alatjiya wangkaku, “Panya paluṟu tjana
Godaku ngurparingkula mungawaḻuṟungka
nyinangi, munuya ilunytjaku puḻkaṟa
nguḻuringkupai. Palu Mayatja Godalu tjananya
tili puḻkangka irnyaṉu, kaya mungawaḻuṟungka
nyinara palunya pitalytji puḻka nyangu munuya

pina aḻaringkula palunya wangaṉarangku
kulinu.” 3 Uwa, Mayatja God, nyuntu puḻka
mulapa palyannyangka tjana nyakula puḻkaṟa
pukuḻariku, panya aṉangu tjuṯangku mai
kuṟuringkunyangka nyakula uraṟa puḻkaṟa
pukuḻaripai, palu puṟunypa, panya nyuntu
palyannyangka tjana tiṯutjarawankaṟu nyinaku.

6 Panya tjitji iṯi ngariku nganampa Mayatja
Godalu nganaṉanya katja ungkunyangka,
munu nyara paluṟu nganaṉanya mayatjarira
tjukaṟurungku kanyilku. Kaya palunya
inilku ini wiṟu tjuṯa ini nyanganpa, Nintilpai
Wiṟunya, God Witulya Puḻkanya, Mama
Tiṯutjara Aṯunymankupainya munu Mayatja
Pukuḻmaṟa Kanyilpainya. 7 Ka paluṟu mayatja
puḻkaringkunyangka palumpa walytja tjuṯa
ma-lipiringkuku ngura winkingka munuya
manta winkingka palunya wangaṉarangku
kulilku aṉangu tjuṯa mulatu, ka paluṟu
mayatja wiṟungku tjananya tjukaṟurungku
kanyilku tiṯutjara kalypa pukuḻpa nyinanytjaku
wiyaringkunytja wiya. Paluṟu Davidaku
aṟangka nyinaku, panya Godalu palunya
ngaṉmanytju Israelkunu tjuṯaku mayatja
tjunu, palu puṟunypa paluṟu mayatja
puḻkaringkula aṉangu palumpa walytja
tjuṯa wiṟuṟa tjukaṟurungku kanyilku
ngunti palyantja wiyangku tjana palyanyku
tjukaṟuru kutju nyinanytjaku. Munu paluṟu
mayatjarira tjananya tiṯutjarangku kanyilku
wiyaringkunytja wiyangku. Panya Godanya
witulya puḻka mulapa munu nyanga palunya
tjananya uwankara palyalku nganampa puḻkaṟa

mukuringkula.

11
1 Jesse-ku katja Davidanya panya Israelkumay-

atja puḻka ngaṉmanypa nyinangi, ka paluṟu wi-
yaringkunyangka palumpa katja ngapartji may-
atja nyinangi, ka palu puṟunypa Davidaku walyt-
japiti wanapari wanapari mayatja tjuṯa nyinara
waṉaningi maḻatja maḻatja. Palu kuwariya
Davidakunu tjuṯamayatja nyinanytja wiyaringu,
panya puṉu waṯa kaṯantja puṟunypa. Palu
ngula puṉu panya waṯa kaṯantjanguṟu piṟuku
pakalpai parka, ka palu puṟunypa ngula Davi-
dakunu kutjupa maḻatja pakalku munu mayatja
puḻka nyinaku Davidanya puṟunypa. 2 Ka Go-
daku kuruntu palunya ninti puḻka palyalku nint-
ingku unngu kulintjaku munu palumpa aṉangu
tjuṯa witulyangku aṯunymaṟa kanyintjaku may-
atja wiṟu mulatu. Munu paluṟu nintingku kuliṟa
palyalku Godanya pukuḻmankunytjikitjangku,
3 panya paluṟu Godala wangaṉarangku pukuḻṯu
alatjiṯu kulilku.
Munu paluṟu aṉangu tjuṯa warpungkula ku-

ranmankunytja wiyangku wantipai. Panya
nganaṉa aṉangu kutjupa nyakula warpungkula
ngukalpai munula wangkanyangka kuliṟa ma-
palkungku kuranmankupai unngu nyakunytja
wiyangku. Palu nyara paluṟu unngu nyakula
nintingku tjukaṟurungku ngurkantankuku.

4 Munu paluṟu ngaḻṯutjara tjuṯa palula
kuranyu kuutpangka ngaṟatjunkunyangka
tjukaṟurungku ngurkantankuku, panya
paluṟu aṉangu uwankara palu puṟunypaṯu

tjukaṟurungku ngurkantankuku upa tjuṯa
munu kuṉpu tjuṯa kuḻu tjungu. Munu paluṟu
kura palyalpai tjuṯa ngurkantaṟa wangkaku
pungkunytjaku kaya mulapaṯu iluku. 5 Panya
paluṟu palumpa aṉangu tjuṯa mayatjarira
tjukaṟurungku alatjiṯu kanyilku munu tjananya
kalkuntjatjanungku palyalku alatjiṯu.

6 Ka nyara palula aṟa papa inuṟa tjuṯa
lamalama tjuṯangka tjungu pukuḻpa nyinaku
tjananya patjantja wiya. Ka palu puṟunypa
ngaya pikaṯi puḻka tjuṯa nanikuta tjuṯangka
tjunguringkula pukuḻpa ngariku ngura
kutjungka tjanampa pikaringkunytja wiya
alatjiṯu. Kaya puluka kuḻunypa tjuṯangku munu
lion tjuṯangku kuḻu tjunguringkula pukuḻṯu
tjungungku mai ngalkuku pikaringkunytja
wiyangku. Kaya tjitji tjukutjuku tjuṯangku
tjananya aṯunymaṟa kanyilku. 7 Ka puluka
ngunytju tjuṯangku munu bear tjuṯangku
kuḻu tjunguringkula mai ngalkuku pukuḻṯu.
Ka palumpa tjanampa tjitji tjuṯa palu
puṟunypaṯu pukuḻpa tjunguringkula ngariku
pikaringkunytja wiya. Ka lion tjuṯangku
puluka tjuṯa puṟunytju mai ukiṟi ngalkuku
tjanala tjungungku. 8 Kaya tjitji tjuṯa liru
tjuṯaku nguḻuringkunytja wiya tjanala itingka
rapa alatjiṯu para-ngaṟala inkaku, ka tjana
patjantja wiyangku wantiku. 9 Panya Godaku
ngura miḻmiḻṯa pikaṯi nyanga paluṟu tjana
tjamiringkula nyinaku munuya kuka kutjupa
tjuṯa aṉangu tjuṯa kuḻu patjaṟa iluntankunytja
wiyangku wantiku. Panya manta winkingkaya
aṉangu winki, kuka winki, kutjupa kutjupa

uwankara Mayatja Godaku ninti puḻka
nyinaku munuya uwankarangku palunya
wangaṉarangku kulilku, panya uṟu puḻka
tjiwariwari ngaripai, palu puṟunypa uwankara
Godaku ninti nyinaku.

10 Uwa, tjiṉṯu nyara palula-aṟangka mayatja
panya Davidakunu maḻatja kuwaritja pakalku,
panya puṉu waṯa kaṯantjanguṟu parka piṟuku
pakalpai, palu puṟunypa paluṟu pakalku munu
mayatja puḻka nyinaku, kaya manta winkinguṟu
aṉangu tjuṯa mulapa palulakutu pitjaku paluṟu
palumpa walytja tjuṯa wiṟuṟa tjukaṟurungku
kanyinnyangka nyakunytjikitja. Munuya
nyakula palunya puḻkaṟa waḻkuṟa mirawaṉiku
palumpa ngura kuḻu.

29
Godalu Palumpa Walytja Tjuṯa Kura Palyan-

nyangka Ngurkantankuku
1 Palu Mayatja Godalu wangkangu alatji,

“Ngaḻṯutjara ngura panya Jerusalemanya
Davidaku panya ngura! Nyara palula panya
ngayuku timpula wiṟu ngaṟanyi, palu kuwari
kura puḻka mulapa ngura palula wirkananyi
aṉangu panya palula nyinanytja tjuṯangka.
Tjinguṟu nyura kuḻi kutjupa kuḻi kutjupa
rawangku inma tjuṯa ngayuku palyanma.
2 Palu ngayulu kutjupa kutjupa kura puḻka
mulapa utiringkunytjaku palyalku nyurampa
ngurangka, ka nyura pikatjararingkula puḻkaṟa
tjituṟu-tjituṟuriku munu iluku munu nyura
uwankara puḻkaṟa ulara waṉiku. Panya nyura

timpulakutu kuka katira pitjilpangka tjunkupai
pungkula ngayunya ungkunytjikitja ka panya
pungkunyangka milkaḻi kukanguṟu pitjilpa
kantilytja tjutipai, palu puṟunypaṉa nyurampa
ngurangka palyalku nyurampa milkaḻi puḻka
tjutinytjaku. 3 Panya ngayulu warmaḻa
wantir'iyalku nyuralakutu tjaṯuringkula
nyuranya pikaringkula pungkunytjaku. Kaya
paṟa-tjaṯutjunkuku ngura nyara palunya
munuya tjarpara nyuranya pungkula pungkula
wiyalku, ka nyurampa milkaḻi puḻka tjutiku
munu ngura nyara palula ukalingkuku. 4 Uwa,
nyura tjuṯa mulapa iluku munu nyura kurun-
kurunpa para-ngaṟaku wangkanytja wiya.

5 “Palu nyara palulanguṟu nyurampa
mirpaṉtju tjuṯa wiyaringkuku, panya warmaḻa
paluṟu tjana kuṉpu ngaṟanytjatjanu mapalku
uparingkuku munuya kupikupi puṟunypa
ngaṟala wiyaringkuku. 6 Panya Mayatja
Puḻkangku uwankara kanyilpailu mapalku
pitjala tjananya ngapartji wiyalku, panya paluṟu
iyalku waḻpa puḻka tuu winki munu mina
puḻka kuḻu munu paluṟu kuḻi waṟu puḻka iyalku
uwankara kampanytjaku munu paluṟu manta
puḻkaṟa uritjingalku, kaya warmaḻa paluṟu tjana
uwankara wiyaringkuku, panya kupikupingku
manta tjilkatjara kilinankupai, palu puṟunypa.”

30
Godalu Palumpa Walytja Tjuṯa

Aṯunymankunytjikitjangku Kalkuntja

19 Ka nyura Jerusalemala nyinanytja tjuṯa
piṟuku ulanytja wiyaringkuku, panya Mayatja
Godalu ngaḻṯunytju puḻkangku nyura ulara
tjapinnyangka kulilku, munu nyuranya
wankaṟunkuku. 20 Mayatja Godalu nyurampa
wituwitu palyalku nyura tjituṟu-tjituṟurira
puṯu kulintjaku, palu paluṟu nyuralanguṟu
kumpintja wiyangku nyuranya nintilku iwara
tjukaṟurungka ankunytjaku, ka nyura palula
utingku kulilku. 21 Tjinguṟu nyura iwarangka
ankula nguṟurpa wantikatira kitikitiringkuku,
palu nyara palula aṟa Mayatjanya nyurala
tjunguringkuku munu nyuranya wangkaku
alatji, “Nyangatja iwara! Pitjalaya waṉanma
wantinytja wiyangku!”

35
1-2 Ka panya manta ngaṉmanypa kurakura

ngaṟanytjanya Godalu piṟuku palyalku wiṟu
ngaṟanytjaku, ka ilytjingka inuntji tjuṯa pakalku
ka wiṟu mulapa ngaṟaku, panya puḻi ini
Lipanannga pula Kaamulnga munu wimaṟu
ini Tjaṟannga wiṟu mulapa ngaṟapai, palu
puṟunypa. Kaya uwankarangku nyakula May-
atjanya kulilku, “Awari! Mayatjalu wiṟu mulapa
palyaṉu.”

3-4 Ka nyura uti aṉangu kutjupa
tjuṯa uparingkula nyinanyangka nyakula
aṯunymanama. Tjinguṟuya maṟa waḻpa-
waḻparingkula muṯi tjititingkula paku
puḻkaringu munuya nguḻu-nguḻu nyinanyi puṯu
kuliṟa, ka nyura uti palunya tjananya wangkara
kuṉpunma alatji wangkara, “Nguḻuringkunytja

wiyaya rapa nyinama, panya Godanya
kuwari pitjanyi nyuranya warmaḻa tjuṯanguṟu
wankaṟunkunytjikitja munu paluṟu tjananya
ngapartji pungkuku.” Alatji tjananya wangkara
kuṉpunma. 5 Ka nyara palulanguṟu kuṟutjara
tjuṯangku piṟuku nyakuku kaya pina pati
tjuṯangku kulilku. 6-7 Kaya nyumpu tjuṯa
tarka kuṉpuringkula pakaṟa para-waṟarakatiku
puḻkaṟa pukuḻarira. Kaya puṯu wangkapai tjuṯa
wangkapairingkuku munuya pukuḻṯu mirara
wangkaku.
Ka ilytjingka manta unngunguṟu mina

tjuṯa pakalku munu karu tjuṯangka uṟu
puḻka ukalingkula pilangka tjintjiṟa puḻka
tjuṯa palyalku, panya ngaṉmanypa pila kutju
ngaringi kuḻi puḻkangka ukiṟi wiya, ka aṉangu
puṯu paḻtjulpai manta panya waṟu puḻka
ngaṟanyangka, ka papa inuṟa tjuṯa kutju ngura
nyara palula para-ngaṟapai. Palu kuwari manta
nyara piḻṯingka uṟu puḻka rawa ukalingkula
tjintjiṟa tjuṯangka ngariku, ka ukiṟi puḻka
pakalku tjuṉa-tjuṉa tjuṯa kuḻu.

40
27 Nyura panya ngalytjurmaṟa alatji

wangkapai, “Godalu nganaṉanya mukulyangku
kanyintja wiyangku wantinyi. Panya aṉangu
kutjupa tjuṯangku nganaṉanya kurannyangka
paluṟu kuliṟa wantipai ngalkintja wiyangku.”
Palu nyaanguṟu nyura tjukurpa nyanga
palunya wangkapai? 28 Nyura panya ninti
alatjiṯu Mayatja Godaku, panya paluṟu
ngaṉmanypa alatjiṯu nyinangi kutjupa

uwankara kuwaripangka munu panya manta
winki paluṉu, munu paluṟu uwankara
tiṯutjarangku kanyini pakuringkunytja
wiyangku. Ka aṉangu uwankara paluṟu
kulintjitjaku ninti wiya, panya paluṟu ninti
puḻka mulapa uwankarangka waintaṟa
nyinanyi. 29 Munu aṉangu kutjupa tjuṯa
uparingkula pakuringkunyangka paluṟu
alatjiṯu kuṉpulpai. 30 Panya tjitji tjuṯa
rawa inkanytjatjanu pakuringkupai, palu
puṟunypaṯu wati yangupala tjuṯa kuḻu
pakuringkula punkalpai. 31 Palu aṉangu
Mayatja Godaku mulamularingkunyangka kutju
Godalu palunya piṟuku kuṉpulku, ka tjana
kuṉpuringkula pakuringkuwiya para-ngaṟaku,
panya waḻawuru ilkaṟingka katuringkula nyaḻpi
urinytja wiya para-ngaṟapai, palu puṟunypa.
Munuya pakuringkunytja wiya wirtjapakalku,
munuya tiṯutjara paṟa-ngaṟaku paku wiya
alatjiṯu.

42
Wati Wiṟu Godalu Ngurkantankunytjanya

1 Munu piṟuku Mayatja Godalu alatji
wangkanyi, “Nyanga palunyaṉa ngurkantanu
munuṉa palunya witulyanu ngayuku
waṟka palyantjaku. Palumpaṉa puḻkaṟa
pukuḻarinyi, munuṉa ngayuku kurunpa
palula unngu tjarpatjunkuku, ka paluṟu
uwankara tjukaṟurulku aṉangu ngura winkitja
palya mulapa nyinanytjaku. 2 Munu paluṟu
piluntju alatjiṯu nyinaku ankula iwarangka

itingka ngaṟala mirara wangkanytja wiya.
3 Munu paluṟu aṉangu ngaḻṯutjara tjuṯa
nguwanpa ilunyangka nyakula wantinytja
wiyangku tjananya ngaḻṯuringkula wankaṟa
palyaṟungulku, panya watingku waṟu tili
kuḻunypa kampanyangka nyakula purkaṟangku
puulpai tili puḻkaringkunytjaku, palu
puṟunypa. Uwa, mulapa paluṟu uwankara
tjukaṟurulku aṉangu tjuṯa palya mulapa
tiṯutjara nyinanytjaku. 4 Munu paluṟu
nguṟurpa pakuringkula wantinytja wiyangku
tiṯutjarangku waṟka ngayuku palyalku munu
uwankara tjukaṟuruṟa kutju pakuwiyaringkuku.
Ka aṉangu ngura pararitja tjuṯa aḻa-aḻa paṯaṟa
nyinaku paluṟu pitjala tjananya nintintjaku.”
Alatji Mayatja Godalu wangkanyi.

43
1 Kulilaya Israelkunu tjuṯangku! Panya

Mayatja Godalu nyuranya paluṉu munu
nyuranya tjunguṉu palumpa walytjapiti
nyinanytjaku. Munu paluṟu nyurala alatji
wangkanyi, “Nguḻuringkuwiyaya nyinama,
panya ngayuluṉa nyuranya wankaṟunkuku
munuṉa nyuranya ini wangkara aḻṯiku,
panya nyura ngayuku alatjiṯu. 2 Ka nyura
uṟu ngaṯi puḻkangka itipirira ankunyangka
ngayulu nyurala tjunguṯu ankuku, ka nyura
kaṟalukatinytja wiya wankaṟu alatjiṯu manta
kampa kutjupangka ma-wirkankuku. Ka
panya nyura waṟu puḻkangka unnguwanu
ankunyangka nyuranya waṟungku kampanytja
wiya alatjiṯu ngaṟaku. Uwa, wituwitu nyurala

wirkankunyangka nyura pika wiya alatjiṯu
nyinaku. 3-4 Panya ngayulu-maṉṯuṉa God
Miḻmiḻpa nyurampa nyinanyi Israelkunu
tjuṯaku, munuṉa ngayulu nyuranya Mayatja
Puḻkangku wankaṟu kanyilku. Ngayuluṉa
nyuranya wankaṟu kanyintja-tjiratjangku
aṉangu ngura kutjupitja tjuṯa wantiku,
panya ngayulu-maṉṯu nyurampa puḻkaṟa
mukuringanyi munuṉa nyuranya puḻkaṟa
mirawaṉinyi. 5a Kaya nguḻuringkunytja wiya
nyinama, panya ngayulu nyurala tjungu tiṯutjara
nyinanyi.” Alatji Godalu nyurala wangkanyi.

52
Wati Panya Godalu Ngurkantankunytjanya

Puḻkaṟa Pikatjararingkuku
13-14 Mayatja Godalu alatji wangkanyi,

“Wanyuya nyawa wati panya ngayulu
iyantjanya! Panya aṉangu tjuṯangku palunya
nyakula puṯu nguwanpa kuliningi, panya paluṟu
yunpa pungkunytja pungkunytja ngaṟangi,
kaya nyakula palunya aṉangu yunpa puṯu
alatjiṯu ngurkantanangi. Palu paluṟu ngayuku
waṟka uwankara tjukaṟurungku palyalku,
kaya aṉangu tjuṯangku palunya mirawaṉira
waḻkulku. 15Uwa, kuwariya ngura winkitjangku
palunya nyakula puḻkaṟa wiṟunmankuku, kaya
mayatja puḻka tjuṯangku palu puṟunypaṯu
palunya nyakula puṯu kulilku, puḻka mulapa
ngaṟanyangka. Panya tjana aṟa nyanga
palu puṟunypa ngaṉmanytju nyakunytja wiya
alatjiṯu, munuya watarku nyinanytjatjanungku

nyakula pina aḻaringkula kulilku alatjiṯu.” Alatji
Godalu wangkangu.

53
1 Kulilaya! Ngayulu panya nyurala tjukurpa

wangkanyangka nyura uwankarangku kuliṟa
mulamularingkunytja wiyangku wantingi.
Munu panya nyura Godalu witulya puḻkangku
palyannyangka nyakunytja wiyangkuṯu
wantingu. 2-3 Panya Godalu palunya iyaṉu
palumpa waṟka palyantjaku, ka paluṟu wirkaṟa
nyinangi munu puḻkaringangi puṉu taṯaṉa
puṟunypa, panya manta piḻṯingka puṉu taṯaṉa
purkaṟa pakalpai, palu puṟunypa. Munu
paluṟu Godala wangaṉarangku kuliningi. Palu
paluṟu mayatja puḻka puṟunypa mantara
wiṟutjara pitjala nyinanytja wiya, waḻi
puḻkangka kuḻu nyinanytja wiya, kala palunya
papulanangi mayatja wiya-palku. Utila palula
wangaṉarangku kulinma wantinytja wiyangku,
palu nganaṉa palumpa kuraringu munula
palunya kuraṟa pungkula wiyanmanangi
palumpa mukuringkunytja wiyangku. Munula
palunya pikantankula tjituṟu-tjituṟu puḻka
palyaningi. Munula pika nyakula kuṉṯa wiya
alatjiṯu ngaṟangi, munula palunya wantingi
alatjiṯu.

4 Palu paluṟu pikatjararingu nganampa
aṟangka, panya pika pala paluṟu nganampa
ngaṟangi nganaṉa mantjintjaku. Palu
paluṟu nganaṉanya ngalkinu munu pika
nyara palunya paluṟu mantjinu munulanya
kaṟalymaṟa wankaṉu. Ka nganaṉa paluṟu

pikatjararingkunyangka nyakula ngunti
kulinu alatji, “Godalu tjinguṟu palunya
pungu paluṟu kura palyannyangka.” 5 Palu
wiya, paluṟu pikatjararingu kura tjuṯa
nganaṉa palyantjitjanguṟu. Palunyaya pungu
nganampa kuranguṟu, kala wankaringkula
palyaringu paluṟu nganampa aṟangka
pikatjararingkunyangka.

6-7 Panya uwankarala kawankatingu kuka
panya tjiipi tjuṯa puṟunypa, munula anu
nganaṉa walytjangku kuliṟa Godala kulintja
wiya alatjiṯu. Ka panya nganampa ngaṟangi
ilunytjaku nganaṉa kura tjuṯa palyantjitjanguṟu.
Palu Godalu palunya iyaṉu nganaṉanya
ngalkiṟa wankantjaku, kaya palunya lamalama
puṟunypa katingu iluntankunytjikitjangku ka
paluṟu piluntu alatjiṯu pika puḻka mantjinu
ngaparpungkula tjukurpa wangkanytja
wiyangku, panya watingku tjiipi inyukitjangku
tjiiṟamilalpai ka pilunpa uriwiya ngaripai, nyara
palu puṟunypa paluṟumiranytja wiya ngaṟangi.

8 Uwa, palunyaya witiṟa aṉanguṟa wangkara
ngunti kuranmanangi wati kura-palku munuya
iluntankunytjikitjangku ma-katingu, ka kutjupa
palumpa anga-wangkanytja wiya alatjiṯu. Ka
nganalu wanyu tjukurpa palumpa tjitjitjara,
pakaḻitjara kuḻu wangkaku? Wiya alatjiṯu, pa-
nya paluṟu wati yangupala ilungu tjitji wiya
alatjiṯu, panya paluṟu nganaṉanya aṉangu
tjuṯa ngalkiṟa ilungu Godalu nganaṉanya kura
tjuṯa palyantjitjanguṟu kalypangku iluntankun-
ytja wiyangku wantinytjaku. 9 Kaya palunya
ilunyangka wati mani puḻkatjaraku kuḻpikutu

katira ngaritjunu. Paluṟu panya kura palyantja
wiya alatjiṯu nyinangi munu ngunti wangkanytja
wiya alatjiṯu, palu palunyaya aṉangu puṟunypa
tjuṉutjunu aṉangu kura tjuṯangka tjunguṟa.

10-11 Palu Godalu wangkangu alatji, “Nyangatja
ngayulu ngaṉmanytju kulinu paluṟu lamalama
puṟunypa pikatjararingkula anga-ilunytjaku.
Panya paluṟu ilungu aṉangu tjuṯaku ngalkilpa
ngayulu tjananya kura palyantjitjanguṟu
iluntankunytjaku-tawara. Palu alatji
pikatjararingkula ilunytjatjanu paluṟu piṟuku
pukuḻpa mulapa nyinaku, panya paluṟu unytju
ilunytja wiya, palu aṉangu tjuṯa ngalkiṟa anga-
ilungu tjana kaṟalyarira wankaringkunytjaku
munu ngayuku walytjaringkunytjaku. Munu
paluṟu ilunytjatjanu piṟuku wankaringkula
pakaṟa tjananya nyakula puḻkaṟa pukuḻariku.

12 “Panya paluṟu mukuringangi aṉangu
tjuṯaku ngalkilpa anga-ilunytjikitja. Kaya
aṉangu tjuṯangku palunya nyakula kura-palku
kuliningi munuya palunya pikatjaraṉu munuya
iluntanu. Palu paluṟu kura palyantja wiyaṯu
nyinangi, munu paluṟu wati kura-palku ilungu
panya paluṟu aṉangu tjuṯangku kura tjuṯa
palyantjitjanguṟu pikatjararingkula anga-ilungu
tjanampa ngalkilpa munu ngayula tjapinu
tjanampa kalypangku iluntankuwiyangku
wantinytjaku. Kaṉa nyara palulanguṟu
palunya mayatja puḻka mulapa tjunanyi
uwankara mayatjarira kanyintjaku, kaya
palunya rawangku mirawaṉira waḻkulku.”
Alatji Mayatja Godalu wangkangu.

55
Godalu Palumpa Walytja Tjuṯa Puḻkaṟa

Pukuḻmankuku
1 Munu piṟuku Mayatja Godalu alatji

wangkangu Israelkunu tjuṯangka, “Nyura
tjinguṟu kapi-tjiratja iluringkulampa
ngayulakutu pitjama, munuya kapi ngayulu
ungkunytjitja tjikila. Munu nyura tjinguṟu
mani wiya nyinarampa pitjala ngayula mantjila
kutjupa kutjupa tjuṯa ngayulu kanyintja,
mai, tjuratja, munu ipi kuḻu. Munu nyura
maningka payamilantja wiyangku walytjangku
alatjiṯu mantjilku ngayulanguṟu. 2 Nyaaku
nyura kurakura tjuṯa payamilaṉi nyurampa
maningka mai wiṟu ngayulanguṟu mantjintja
wiyangku? Ngayunyaṉiya kulila munu
nyura tjukurpa wiṟu mulapa mantjilku
ngayulu nyurala wangkanytjitja, munu
nyura palulanguṟu paḻtjaringkuku alatjiṯu.
Panya ngayuku tjukurpa kuka puṟunypa
wiṟu mulapa ngaṟanyi, ka nyura tjukurpa
ngayuku kuliṟa mulamularingkula nyura
kuṉpu puḻkaringkuku. 3 Ngayulu aḻṯinyangka
kuliṟaya ngayulakutu pitja, munuya ngayulu
wangkanyangka purkaṟangku kulinma. Nyara
palulanguṟu nyura purkaṟangku kuliṟa
mulamularingkunytjatjanu wanka mulapa
nyinaku.
“Panya ngayulu nyuranya kalkuṉi

mukulyangku kanyintjikitjangku, panya
ngayulu Davidanya ngaṉmanytju kalkuṉu
palumpa rawa mukuringkunytjikitjangku,

palu puṟunypa ngayulu nyuranya kalkuṉi,
ka kalkuntja nyanga paluṟu tiṯutjara ngaṟaku
wiyaringkunytja wiya alatjiṯu. 4 Panya ngayulu
Davidanya tjunu nyurampa mayatja puḻka
nyinanytjaku Israelkunu tjuṯaku, ka paluṟu
nyuranya mayatjarira wiṟuṟa kanyiningi, kaya
ngura kutjupitja tjuṯangku palunya nyakula
palulanguṟu ngayunya mirawaṉingi. 5 Ka nyura
kuḻu Davidalu puṟunytju aṉangu malikitja
tjuṯa aḻṯiku ngura panya kutjupitja tjuṯa,
kaya mapalku nyuralakutu pitjaku nyuranya
nyakunytjikitja. Alatji ngayulu nyurampa
palyalku, panya ngayulu nyurampa God Mayatja
Puḻkanya nyinanyi. Ngayuluṉa Israelkunu
tjuṯaku God miḻmiḻpa mulapa, munuṉa ngayulu
nyuranya palyanmankuku kutjupa tjuṯangku
nyuranya nyakula mirawaṉinytjaku.” Alatji
Godalu nyuranya wangkanyi.

6 Ala! Kuwari nyangaya maḻaku aṟuriwa
Mayatjalakutu paluṟu ila ngaṟanyangka
munuya kura tjuṯa palyantjatjanu palula
miṟangka kuṉṯaringama. 7 Uti nyura
kura palyalpai tjuṯangku kura wantima
munuya kura tjuṯa kulilwiyangku wantira
maḻaku aṟuringama Mayatjalakutu, panya
paluṟu mukulya puḻka munu nyurampa
ngaḻṯuringkuku. Utiya palulakutu kuṉṯa-
kuṉṯa pitjama, ka paluṟu nyurampa pukuḻarira
nyuranya kalypangku pungkuwiyangku wantiku
munu nyuranya wiṟuṟa kanyilku.

8 Munu Mayatja Godalu piṟuku wangkanyi
nyurala nyanga alatji, “Ngayulu kulintjitja
nyura kulintjitja puṟunypa wiya. Munu

nyurampa aṟa tjuṯa ngayuku puṟunypa wiya.
9 Ngura nyanga ilkaṟitjaya kulila, panya ngura
nyanga paluṟu wiṟu mulapa ngaṟanyi ngura
pala mantatjangka muṉkara alatjiṯu, ka palu
puṟunypa ngayulu palyantjitja tjuṯa wiṟu
mulapa ngaṟanyi nyura palyantja tjuṯangka
munkaraṯu. 10 Ka panya tjukurpa ngayulu
wangkanytja mina puṟunypa, panya minangku
ilkaṟinguṟu puyilpai munu puyiṟa ukiṟi mai
mantangka pakaltjingalpai aṉangu tjuṯangku
uraṟa ngalkula paḻtjaringkunytjaku, 11 palu
puṟunypa ngayulu wangkanytja ngaṟanyi,
panya ngayulu tjukurpa wangkanyangka
kutjupa kutjupa tjuṯa utiringkupai alatjiṯu
ngayulu panya wangkanytjitja tjuṯa kutju.
Panya ngayulu kutjupa kutjupa palyantjikitja
mukuringkula ngayulu wangkapai, ka mulapaṯu
wangkanyangka utiringkupai.

12 “Kulilaya walytja wiṟu tjuṯa! Nyura kuwari
ngura nyara Papilannga pukuḻṯu wantikatira
ankuku maḻaku ngura walytjakutu. Ka panya
Papilannga nguraṟa tjuṯangku nyuranya
pukuḻṯu wantir'iyalku pikaringkula anga-
ngaṟanytja wiyangku. Kaya puḻi tjuṯangku
nyuranya ankunyangka nyakula pukuḻṯu inma
inkaku, munuya palu puṟunypa puṉu tjuṯangku
kuḻu nyurampa pukuḻarira maṟa pungku-
pungkuku. 13 Ka manta panya tjilka tjuṯa
ngaṉmanypa pakantjitjangka puṉu waṟa tjuṯa
pakalku puḻkuṉpa tjuṯa. Kaya aṉangu tjuṯangku
puṉu palunya tjananya nyakula ngayunya
kuliṟa mirawaṉiku munuya ruuru kuliṟa
wangkaku, ‘Puṉu nyanga palunya tjananya

nyakula nganaṉa Godanya kulini panya paluṟu
iriti nganampa walytjapiti Papilantanguṟu
maḻakungku katingu ngura nyanga walytjakutu
Israeltakutu.’ ” Alatji Mayatja Godalu wangkangi.

